
THE CHAIRMAN (Onor. Edward Zammit Lewis): L-ewwel nett, nixtieq nirringrazzjakom. Din hija l-ewwel laqgħa ta’ dan il-Kumitat Permanenti għall-Affarijiet Barranin u Ewropej f’din il-leġiżlatura. 

Għandna aġenda pjuttost impenjattiva bl-ewwel item tal-aġenda huwa r-ratifika mill-Gvern tal-Comprehensive Economic and Trade Agreement bejn l-Unjoni Ewropea u l-Kanada fejn għandu jindirizzana l-Ministru għall-Ekonomija, Investiment u Negozji Żgħar, l-Onor. Chris Cardona, għax, flimkien mas-Sur David Sammut, Direttur fil-Ministeru għall-Finanzi, xtaq jispjega aspetti differenti ta’ dan il-ftehim.  Peress li bħalissa l-Ministru Cardona qed jintervjeni fil-Kamra, jien se ngħaddi għat-tieni item li huwa l-ħatra ta’ Membri fuq Working Group 1.  

ĦATRA TA’ MEMBRI FUQ GRUPP TA’ ĦIDMA I

THE CHAIRMAN: L-idea ta’ Working Group 1 hija li jkun hemm qisu clearing house biex proposti u dokumenti li ma jkunux kontroversjali, li ma jkunx hemm bżonn li nagħmlu indaġini aktar approfondita fuqhom, jiġu cleared mill-ewwel minn dan il-Grupp ta’ Ħidma minflok ma joqgħod jiltaqa’  dan il-Kumitat fl-intier tiegħu. Min-naħa tal-Gvern, flimkien miegħi bħala President tal-Grupp se jkun hemm is-Segretarju Parlamentari l-Onor. Aaron Farrugia u l-Onor. Glenn Bedingfield. U hemm bżonn ta’ żewġ Membri min-naħa tal-Oppożizzjoni. 

ONOR. CARMELO MIFSUD BONNICI: Min-naħa tal-Oppożizzjoni se nkunu jien u l-Onor. David Stellini. 

THE CHAIRMAN: Mela Working Group 1 se jkun kompost minni bħala Chairperson, u bħala Membri l-Onor. Aaron Farrugia, l-Onor. Glenn Bedingfield, l-Onor. Carmelo Mifsud Bonnici u l-Onor. David Stellini. Nirringrazzjakom li ġejtu ppreparati bl-ismijiet biex b’hekk nimxu b’ċerta speditezza. Imbagħad, is-Sur Vella, Skrivan tal-Kumitat, jinformana meta jkun inġema’ ammont ta’ xogħol ħalli jitlaqqa’ dan il-Working Group 1. 

KONSIDERAZZJONI TA’ PROPOSTI LEĠISLATTIVI FIR-RIGWARD TAL-OSSERVANZA TAL-PRINĊIPJI TAS-SUSSIDJARJETÀ U PROPORZJONALITÀ
THE CHAIRMAN: Niġu issa għal item 3 tal-aġenda fejn hemm tliet proposti importanti li skont it-trattati t-terminu ta’ wieħed minnhom jiskadi llum stess u ħa nibda billi naqra t-titlu tiegħu biex imbagħad ir-research analyst li għamel ir-rapport fuqu jkun jista’ jagħtina spjega konċiża tiegħu. L-ewwel wieħed huwa: 
Compliance Package: Proposal for a Regulation of the European Parliament and of the Council setting out the conditions and procedure by which the Commission may request undertakings and associations of undertakings to provide information in relation to the internal market and related areas (COM (2017) 257). 

Insejjaħ lis-Sinjura Emma Terribile, Research Analyst. 

IS-SINJ. EMMA TERRIBILE (Research Analyst): Sur President, l-Ewropa hija l-akbar suq uniku fid-dinja fejn iċ-ċittadini u n-negozji jibbenefikaw mid-dritt għax-xogħol, għall-istudju, għall-ivjaġġar u biex jistabbilixxu negozju fejn iridu. Dawn jiġu ma’ garanzija ta’ saħħa, sigurtà u protezzjoni ambjentali tal-konsumatur. Il-Kummissjoni Ewropea ħarġet strateġija ta’ inforzar li tara li l-approach tar-regoli jiġu segwiti. Waħda mid-diffikultajiet li sabet il-Kummissjoni Ewropea f’din il-proposta hija li tiżgura li r-regoli qed jiġu rispettati u għalhekk qed tipprovdi għall-aċċess għall-informazzjoni. Din il-proposta qed tagħti aktar poter lill-Kummissjoni Ewropea biex, jekk ikun hemm bżonn, tistaqsi f’każijiet fejn hemm penali jew negliġenza serja. 

Staqsejt lill-Gvern jekk hemmx diffikultajiet fuq din il-proposta u min-naħa tagħhom m’għandhomx, però kien hemm pajjiżi oħra, bħall-Ġermanja, l-Ungerija u l-Polonja, li ħarġu reasoned opinion għax dawn il-pajjiżi xtaqu li huma jaraw l-informazzjoni ta’ dawn l-intrapriżi aktar milli l-Kummissjoni Ewropea. 

ONOR. AARON FARRUGIA: L-issue hija purament waħda ta’ sussidjarjetà u mhux fuq il-prinċipju. 

IS-SINJ. EMMA TERRIBILE: Iva. 

ONOR. AARON FARRUGIA: U l-Ungerija biss kellha issue? 

IS-SINJ. EMMA TERRIBILE: L-Ungerija, però l-Ġermanja pproponiet li toħroġ opinjoni motivata imma s’issa għadha ma ħarġithiex. 

ONOR. AARON FARRUGIA: Apparti dawn il-pajjiżi li wrew tħassib jew se juru tħassib, il-Gvern Malti għaddilkom xi informazzjoni li m’hemmx? 

IS-SINJ. EMMA TERRIBILE: Mhux qed juri tħassib. 

THE CHAIRMAN: Hawn aktar rimarki? (Onor. Membri: Le) Niġi għat-tieni waħda, li t-terminu tagħha jiskadi għada, u li taqra hekk: 

Proposal for a Regulation of the European Parliament and of the Council amending Regulation (EU) No 648/2012 as regards the clearing obligation, the suspension of the clearing obligation, the reporting requirements, the risk-mitigation techniques for OTC derivatives contracts not cleared by a central counterparty, the registration and supervision of trade repositories and the requirements for trade repositories (COM (2017) 208) 
Insejjaħ lis-Sinjura Rodianne Spiteri. 

IS-SINJ. RODIANNE SPITERI (Research Analyst): Sur President, bħala background fil-qosor, wara l-kriżi finanzjarja tal-2012 l-Unjoni Ewropea kienet addottat il-European Market Infrastructure Regulation (EMIR). L-għan kien li jiġu indirizzati xi nuqqasijiet fis-suq, l-over the counter (OTC) derivatives. Il-lista ta’ nuqqasijiet hija waħda twila, pereżempju, hemm li r-regolaturi ma jkollhomx biżżejjed informazzjoni dwar l-attività fis-suq tal-OTC derivatives u b’konsegwenza ta’ hekk ikun hemm xi riskji li jibqgħu moħbija u ma jindunawx bihom qabel ma’ dawn joħorġu. 

Għalhekk, il-G20 kien impenja ruħu fl-2009 li jżid u jsaħħaħ l-istabilità ta’ dan is-suq tal-OTC derivatives u l-EMIR timplimenta dan l-imepnn tal-G20. Wara erba’ snin ta’ esperjenza, il-Kummissjoni Ewropea sabet li hemm bżonn li jsiru xi ftit emendi speċifiċi sabiex jiġu indirizzati dawn il-kwestjonijiet u nuqqasijiet prattiċi u dan hu l-għan ta’ din il-proposta. Il-qafas jaħdem tajjeb ħafna b’mod ġenerali u din il-proposta qed tintroduċi dawn l-emendi biex tagħmel l-affarijiet aktar proporzjonali u biex tissimplifika r-regoli. 

Min-naħa tal-Gvern ma kienx hemm problemi u lanqas tħassib għal dik li hija sussidjarjetà. Hawnhekk qegħdin nitkellmu dwar rekwiżiti unifromi sabiex jiġu indirizzati r-riskji u sabiex tiżdied it-trasparenza u l-istandardizzazzjoni tal-kuntratti tal-OTC derivatives. Il-pożizzjoni tal-Gvern b’mod ġenerali kienet favur din il-proposta. 

THE CHAIRMAN: L-Onor. Stefan Zrinzo Azzopardi.

ONOR. STEFAN ZRINZO AZZOPARDI: Bħala proposta se tkun qed taffettwa l-irwol tan-national authorities li jsegwu l-qasam finanzjarju? Qed nara referenza fir-rapport għall-MFSA u allura  nistaqsi jekk din hux se tkun qed taffettwa b’mod jew ieħor il-mod ta’ kif jirregolaw? 

IS-SINJ. RODIANNE SPITERI: M’iniex daqshekk ċerta u allura naħseb ikun aħjar li nistaqsi lill-MFSA fuq xi effetti li jista’ jkun hemm. 

ONOR. STEFAN ZRINZO AZZOPARDI: Bħala konċett, illum għandek sitwazzjonijiet fil-qasam finanzjarju fejn ċerti funzjonijiet tar-regolatur qed imorru ċentralment. L-intenzjoni ta’ din l-emenda hija li n-national regulators jibqalgħhom ir-rwol li għandhom illum jew sejrin fid-direzzjoni li se niċċentralizzaw iżjed l-inforzar ta’ dawn il-kuntratti? L-idea hija li niċċentralizzaw kif insegwu s-suq jew se nħallu l-ispazju għan-national regulators? Ma nafx jekk intix f’pożizzjoni li tikkjarifika dan il-punt. 

IS-SINJ. RODIANNE SPITERI: Kif fhimtha jien ir-regoli jkunu aktar trasparenti u aktar simplifikati. 

ONOR. AARON FARRUGIA: Milli qed nifhem jien, u għalhekk hemm din il-konsiderazzjoni ta’ sussidjarjetà, se jiġu ċentralizzati għax qed jieħdu l-poteri mingħand in-national authorities. Nistgħu niċċekkjaw u nikkjarifikaw għax jien hekk qed nifhimha. 

ONOR. STEFAN ZRINZO AZZOPARDI: Il-punt huwa biex nifhmu aktar it-trend ‘il fejn se nkunu qed nimxu għax normalment ċerti bidliet isiru in small doses u għada pitgħada tara r-riżultat sħiħ tagħhom. 

IS-SINJ. RODIANNE SPITERI: Naħseb li għandek raġun għax xi ftit armonizzazzjoni se jkun hemm ġaladarba l-kuntratti tal-OTC derivatives se jiġu standardised. 

ONOR. STEFAN ZRINZO AZZOPARDI: Minħabba s-suq uniku u minħabba l-free movement wieħed jifhem li jrid ikollok ċerta armonizzazzjoni però tajjeb naraw kif se jiġu affettwati r-rwoli tal-entitajiet nazzjonali. 

IS-SINJ. RODIANNE SPITERI: Jien ħadt nota tagħha. 

THE CHAIRMAN: Xtaqt nistaqsik jekk intalbitx feedback mill-Ministeru għall-Finanzi dwar din? 

IS-SINJ. RODIANNE SPITERI: Iva.  Bħala pożizzjoni l-Gvern semma r-risk mitigation techniques li dawn ġeneralment ma jiġux cleared minn central counter party. Dik se tinbidel u l-Gvern qal li se jagħmel monitoring ta’ kif se taħdem. Fuq dik il-pożizzjoni tal-Gvern kienet speċifika imma fuq affarijiet oħra ma kenitx daqshekk u allura se nistaqsi. 

THE CHAIRMAN: Niġi għat-tielet proposta li taqra hekk: 
 
Proposal for a Regulation of the European Parliament and of the Council on establishing a single digital gateway to provide information, procedures, assistance and problem solving services and amending Regulation (EU) No 1024/2012 Com(2017)256.

Nistieden lis-Sur Ian Paul Bajada biex jintroduċi r-rapport tiegħu.

IS-SUR IAN PAUL BAJJADA (Research Analyst): Sur President, se nippreżenta din il-proposta f’isem il-kollega s-Sinj. Karen Mamo li llum tinsab indisposta. 

Din il-proposta tintroduċi s-single digital gateway bil-għan li ttejjeb b’mod sinifikanti d-disponibilità, il-kwalità u l-aċċessibilità tal-informazjzoni tas-servizz ta’ assistenza u tal-proċeduri online li huma relevanti għaċ-ċittadini u għan-negozji fl-Unjoni Ewropea aktar u aktar meta jridu joperaw fis-suq uniku. 

L-inizjattiva timmira biss li telimina d-diskriminazzjoni u tnaqqas il-piż amministrattiv addizzjonali fuq iċ-ċittadini u negozji li jopeaw jew li jridu joperaw fi stati membri oħrajn f’konformità sħiħa mar-regoli u proċeduri nazzjonali. 

Fi ftit kliem, din il-proposta għandha l-għan li jiġi stabbilit is-single digital gateway, li jkun hemm aktar regoli ċari għal skambju ta’ informazzjoni u evidenza bejn l-awtoritajiet kompetenti, li jiġi maħtur national coordinator biex jaġixxi ta’ focal point nazzjonali, li l-istati membri jagħmlu disponibbli numru ta’ proċeduri online u aċċessibbli għal kulħadd u li jkun hemm ukoll aktar kjarezza ta’ proċedura, lingwa u standards li jiffaċilitaw is-suq ewlieni. 

Bħala bażi ġuridika, l-artikli 21 u 48 tat-Trattat ta’ Lisbona jittrattaw il-freedom of movement of people and workers, filwaqt li artiklu 26 jistabbilixxi s-suq intern mingħajr fruntieri interni. F’dan il-każ, il-Gvern Malti għadu ma pprovdix il-pożizzjoni uffiċjali tiegħu però b’email qal li jaqbel mal-proposta u spjega din mhux se tkun qed toħloq spejjeż addizzjonali. Meta wieħed iqis is-sitwazzjoni preżenti qiegħda ixxekkel is-suq intern u qed toħloq żvantaġġi għall-business Ewropew, l-emendi proposti żgur se jagħtu aktar aċċessibilità u omoġenità bejn l-istati membri. Wieħed jista’ jikkonkludi li l-prinċipji ta’ sussidjarjetà u proporzjonalità mhumiex qed jinkissru. 

THE CHAIRMAN: L-Onor. David Stellini. 

ONOR. AARON FARRUGIA: Liema kienu l-Ministeri jew dipartimenti jew aġenziji li ġew konsultati dwar dan? 

IS-SUR IAN PAUL BAJADA: Il-punt ta’ referenza dejjem ikun l-EU Secretariat li min-naħa tiegħu jkun ħadem mal-line ministry. Ir-risposta li għandi ġejja mill-EU Secretariat. 

ONOR. AARON FARRUGIA: Jekk ġejja mill-EU Secretariat allura għandi l-konfort li l-pożizzjoni tkun sanctioned mil-line Ministry. 

IS-SUR IAN PAUL BAJADA: Aħna dejjem hekk nimxu, sakemm ma nkunux bgħattna korrispondneza lil-line Minstry, għax f’dan l-istadju fejn naraw kwestjonijiet ta’ sussidjarjetà tkun għadha ma ġietx il-pożizzjoni uffiċjali tal-Gvern. Hawnhekk qegħdin nitkellmu fuq perjodu ta’ tmien ġimgħat sabiex, jekk ikun il-każ, parlament nazzjonali jibgħat opinjoni motivata u allura mhux dejjem inkunu ċerti min hu l-line ministry u allura s-sistema tagħna hija li mmorru għand l-EU Secretariat  u mbagħad jaraw huma. 

ONOR. AARON FARRUGIA: Il-mistoqsija li għamel l-Onor. Zrinzo Azzopardi kienet tajba ħafna dwar jekk ġietx ikkonsultata l-MFSA jew il-Ministeru għall-Finanzi għax jista’ jkollok overlaps, fis-sens li tkun tkellimt ma’ xi aġenzija jew dipartiment imma mhux ma kull min seta’ kellu rwol. Filwaqt li l-MFSA ma ssibx oġġezzjoni jista’ jkun li l-Ministeru għandu xi concerns partikolari u allura tajjeb naraw li we touch the base with all.

IS-SUR IAN PAUL BAJADA: Għandek raġun. Dik tkun aktar ċara meta jiġu l-pożizzjonijiet tal-Gvern fl-explanatory memoranda fejn ikollok miktub min hu l-line ministry u min huma l-participating ministries u jekk tkunx saret konsultazzjoni mal-MFSA u ma’ stakeholders oħra. Ġieli anke l-MEUSAC jagħmlu laqgħat ta’ konsultazzjoni. Però dak isir meta tiġi pożizzjoni uffiċjali tal-Gvern imma f’dan l-istadju spiss ma jkollniex dik l-istampa għax hawnhekk aħna qed nitkellmu fuq perjodu ta’ tmien ġimgħat minn mindu tkun ħarġet il-proposta. Aħna nagħmlu request fejn ngħidu lill-ministeru: fuq din il-proposta taħsbu li hemm issues ta’ sussidjarjetà? Jekk aħna se noħorġu opinjoni motivata, aħna nikkonsultaw mal-Gvern għax hemmhekk ... 
THE CHAIRMAN: L-Onor. David Stellini. 

ONOR. DAVID STELLINI: Biex niċċaraha, l-irwol tagħna f’dan l-istadju  huwa limitat biss għall-konsiderazzjoni ta’ dawn il-proposti mil-lenti ta’ sussidjarjetà u proporzjonalità u mhux fuq il-merti tagħhom, hux hekk? 

THE CHAIRMAN: Fil-fatt, din hija xi ħaġa li kont staqsjet lis-Sur John Vella, Skrivan tal-Kumitat. L-obbligu tagħna bħala parlament nazzjonali f’dan l-istadju mhux li fl-aħħar naslu għal xi konklużjoni partikolari fuq il-kontenut ta’ proposta imma li ngħadduh mill-għarbiel fir-rigward ta’ sussidjarjetà u proporzjonalità. Ovvjament, ikun hemm minnhom li jkunu sempliċi għax il-Gvern ma jkunx wera riżervi, fejn wera riżervi aħna niddiskutu dawk ir-riżervi u jekk ikun hemm bżonn nibagħtu opinjoni motivata u nieqfu hemm għax fl-aħħar mill-aħħar huma l-gvernijiet li jieħu d-deċiżjonijiet. L-obbligu tagħna huwa li jkun għadda mill-għarbiel fir-rigward ta’ sussidjarjetà u proporzjonalità.  Dan l-obbligu minn fejn joħroġ? 
IS-SUR JOHN VELLA (Skrivan tal-Kumitat): Skont Protokoll 2 tat-Trattat, meta jintlaħaq it-treshold ta’ opinjonijiet motivati mibgħuta minn parlamenti nazzjonali, il-Kummissjoni tista’ jew temenda jew tirtira jew anke tħalli l-proposta kif kienet mingħajr tibdil, jiġifieri s’hemmhekk għandhom poter il-parlamenti nazzjonali, imbagħad it is up to governments. Bħala parlament nazzjonali wieħed juri l-concerns tiegħu u jekk ikun hemm oġġezzjonijiet biżżejjed li jlaħħqu one-third il-Kummissjoni għandha dawk it-tliet għażliet x’tista’ tagħmel. 

ONOR. DAVID STELLINI: Fil-passat, anzi reċenti, kien hemm każi fejn kien hemm terz tal-parlamenti nazzjonali tal-Unjoni Ewropea, pereżemju, fuq il-kwestjoni tal-Posting of Workers Directive fejn f’dak il-każ, fl-opinjoni personali tiegħi, li mhijiex l-opinjoni tal-Partit Nazzjonalista jew tal-Oppożizzjoni, inqdew bl-issue tas-sussidjarjetà biex iwaqqfu proċess meta fil-verità ma kienet issue xejn ta’ sussidjarjetà. F’dak il-każ ma kenux jaqblu mal-proposti u nqdew bis-sussidjarjetà. Allura wieħed irid jikkonsidra wkoll li kultant, jekk ikun jaqbel għal Malta, wieħed forsi jġebbed ftit din il-kwestjoni tas-sussidjarjetà. 

THE CHAIRPERSON: Għadu kif ingħaqad magħna l-Ministru għall-Ekonomija, Investiment u Negozji Żgħar, l-Onor. Chris Cardona, u allura se nissuġġerixxi li nipposponu d-diskussjoni fuq dan l-item u mmorru għall-ewwel item tal-aġenda u mill-ewwel nistieden lill-Ministru biex jagħmel il-kummenti tiegħu.
  
DISKUSSJONI AI TERMINI TA’ ART. 4 (2) TAL-ATT DWAR L-UNJONI EWROPEA FUQ IR-RATIFIKA MILL-GVERN TAL-COMPREHENSIVE ECONOMIC AND TRADE AGREEMENT (CETA) BEJN IL-KANADA U L-UNJONI EWROPEA FLIMKIEN MAL-ISTATI MEMBRI TAGĦHA

ONOR. CHRIS CARDONA (Ministru għall-Ekonomija, Investiment u Negozji Żgħar): Skużawni imma kelli nitkellem fuq mozzjoni ta’ proċedura li għaddejja fil-Kamra. 

In-negozjati fuq dan il-ftehim bejn l-Unjoni Ewropea u l-Kanada bdew f’Ġunju tal-2009. Aktar tard fl-2011, il-Kummissjoni Ewropea ngħatat mandat mill-Kunsill tal-Unjoni Ewropea biex tinnegozja l-kapitlu dwar il-protezzjoni tal-investiment. F’Ottubru tal-2016 il-Kunsill addotta, permezz ta’ proċedura bil-miktub, pakkett ta’ deċiżjonijiet li kienu jinkludu ftehim kummerċjali u ekonomiku komprensiv mal-Kanada li jinkludi wkoll d-deċiżjonijiet dwar l-iffirmar tal-ftehim, l-applikazzjoni proviżorja tal-ftehim u t-talba tal-approvazzjoni tal-Parlament Ewropew dwar il-konklużjoni tal-ftehim. 

Skont il-forecast li għandna, huwa mistenni li dan il-ftehim se jneħħi 99% tat-tariffi li bħalissa huma imposti fuq kummerċ bejn l-Unjoni Ewropea u l-Kanada waqt li se jistabbilixxi standards għoljin ħafna għal dak li għandu x’jaqsam mal-konsumaturi, mas-servizzi, mal-ambjent u x-xogħol. Il-ftehim jinkludi dispożizzjonijiet dwar aċċess għas-suq tas-servizzi, tal-prodotti, tal-investiment u anke għall-akkwist pubbliku kif ukoll dwar drittijiet tal-proprjetà intelletwali, miżuri sanitarji u dwar l-iżvilupp sostenibbli. Hemm lista twila ħafna li tinkludi l-faċilitazzjoni tal-kummerċ, il-koperazzjoni f’dak li għandu x’jaqsam ma’ materja prima u aspett importanti ħafna li fil-Kunsill domna ħafna niddiskutuh dwar ir-riżoluzzjoni ta’ tilwim u ostakli tekniċi għall-kummerċ. 

Fil-5 ta’ Lulju tas-sena li għaddiet (2016) il-Kummissjoni pproponiet li l-ftehim jiġi ffirmat u konkluż bħala ftehim imsejjaħ ‘mixed’ li jfisser li l-ftehim għandu jiġi ffirmat kemm mill-Unjoni Ewropea kif ukoll mill-Istati Membri u rratifikat mill-parlamenti nazzjonali u reġjonali - hawnhekk niftakru x’ġara fil-każ tal-Belġju fl-aħħar ftit - u fil-15 ta’ Frar ta’ din is-sena ttieħed il-vot favur il-ftehim fil-Parlament Ewropew. L-applikazzjoni proviżorja se tikkonċerna dawk id-dispożizzjonijiet li fiha hemm kompetenza esklużiva tal-Unjoni Ewropea. Minħabba din il-proċedura, id-dispożizzjonijiet kollha tas-CETA se jiġu fis-seħħ meta l-istati membri kif ukoll il-Kanada jirratifikaw il-ftehim. 

Inżid ukoll l-importanza ta’ dan il-ftehim mal-Kanada għal pajjiżna. Forsi ftit huma dawk li jikkonsidraw li l-importazzjoni tagħna mill-Kanada tlaħħaq kważi il-€580 miljun, li huwa ammont sostanzjali. Aħna nesportaw ħafna inqas, jiġifieri madwar €27 miljun fis-settur tal-prodotti.  Min-naħa tal-importazzjoni s-setturi l-aktar importanti abbażi tal-analiżi li għamilna fuq dawn l-aħħar 13-il sena kienu s-settur tal-ajruplani, li fuq perjodu ta’ 13-il sena kien hemm aktar minn €1.4 biljun f’importazzjoni lejn Malta, il-commodities, jiġifieri, iċ-ċereali €37 miljun, il-fuels u ż-żjut kważi €34 miljun, l-elettronika u,  importanti ħafna dak li tikkonċerna l-industrija tal-farmaċewtika u l-kimika. Dan huwa l-conglomerates ta’ importazzjoni li għandna lejn il-pajjiż mill-Kanada u naħseb li ma nkunx qed ngħid ħażin li parti sostanzjali minnha tintuża għar-re-export, jiġifieri mhux jieqaf fil-ġurisdizzjoni tagħna imma nagħmluh bħala re-export. 

Issa se nagħmel ftit kummenti fuq il-ftehim innifsu. Dan huwa ftehim ta’ kummerċ ħieles li fl-opinjoni tagħna ambizzjuż ħafna li ġie nnegozjat s’issa mill-Unjoni Ewropea. L-għan huwa t-tkabbir ekonomiku u t-tkattir ta’ impjiegi ta’ kwalità aktar għolja fiż-żewġ reġjuni, jiġifieri fl-UE u fil-Kanada. Il-Kummissjoni tgħid li dan se jwassal għal ċerti elementi ta’ level playingfield għall-intrapriżi tal-Unjoni Ewropea li jixtiequ jippenetraw u jaċċessaw is-swieq fil-Kanada. Il-ftehim huwa partikolarment importanti għall-intrapriżi żgħar u ta’ daqs medju li jsibuha diffiċli jew, mingħajr dan il-ftehim, aktar diffiċli biex jesportaw u jinvestu f’pajjiżi terzi minħabba projbizzjonijiet u impedimenti li sal-lum għadhom hemm partikolarment ta’ tariffi fuq importazzjoni, barriers to trade u anke impedimenti oħra bħar-regoli li f’ċerti każijiet jitolbu ċertifikazzjoni doppja u anke minħabba li jkun hemm limiti fuq l-investiment li nistgħu nagħmlu fil-Kanada. 

Qbilna mal-Kanada li neliminaw it-tariffi kollha bi ftit eċċezzjonijiet u f’uħud minn dawn l-eċċezzjonijiet se jkun hemm staggering effect, jiġifieri jkun hemm staggering of tariff cuts u nsemmi b’mod partikolari x’jolqot lilna fl-industrija tal-farmaċewtika, l-elettronika u l-kimika li bħala pajjiż nesportaw lejn il-Kanada. Dan il-ftehim huwa mistenni li jħalli impatt pożittiv għax f’dawn is-setturi l-esportazzjoni lejn il-Kanada eventwalment se tkun mingħajr dawn il-barriers to trade, mingħajr dawn it-tariffi. Il-ftehim mhuwiex biss indirizzat sabiex jiffaċilita l-kummerċ fil-prodotti imma qegħdin nitkellmu wkoll f’servizzi, qasam li, kif tafu, f’Malta qed jikber b’mod sostanzjali. Il-Kanada qablet li tagħti lill-Unjoni Ewropea aċċess f’numru ta’ setturi tas-servizzi u kien hemm qbil ukoll li nagħtu aċċess temporanju għall-ħaddiema ta’ kumpaniji u frameworks sakemm isir xogħol ta’ rikonoxximent fuq il-kwalifiki reċiproċi. Dawn l-aspetti kollha għandhom l-għan li joħolqu aktar sinerġija fis-settur tas-servizzi u l-investiment li jiddependu fuq il-moviment temporanju ta’ ħaddiema bejn iż-żewġ partijiet, jiġifieri nies li jkunu joperaw fil-Kanada jiġu fl-Unjoni Ewropea biex jagħtu s-servizz tagħhom hawnhekk u, b’mod reċiproku, ħaddiema li jkunu jaħdmu fis-settur tas-servizzi fl-Unjoni Ewropea jkunu jistgħu jmorru jagħtu s-servizz tagħhom fil-Kanada. Irrid ngħid li aħna mhux biss għandna interess fis-CETA minħabba l-esportazzjoni u anke minħabba l-ħolqien tal-impjiegi jew ta’ impjiegi aħjar, imma huwa mistenni wkoll li l-end user, li fl-aħħar mill-aħħar huwa l-konsumatur u l-industrija, igawdu minn dan il-ftehim hekk kif ir-riduzzjoni ta’ tariffi fl-importazzjoni għandha tikkontribwixxi wkoll biex il-prezzijiet ikunu aktar kompetittivi. Il-kummerċ bejn Malta u l-Kanada jirrigwarda partikolarment l-avjazzjoni, ajruplani, ċereali, żjut, commodities u fuels. 

Dan il-ftehim se joħloq entità permanenti sabiex tiddeċiedi – u hawnhekk qed nitkellem fuq l-Investor-State Dispute Settlement (ISDS) – meta jkun hemm investment disputes, meta jkun hemm arbitraġġi u polemiċi dwar l-investiment lil hinn mis-sistema ‘ad hoc’ ta’ soluzzjoni ta’ disputes bejn investituri u stati għax din il-qorti tal-investiment multilaterali se tiddeċiedi fuq tilwim skont trattati ta’ investiment li huma fis-seħħ u anke dawk li se jkollna. Tajjeb wieħed isemmi li l-ISDS kienet ikkritikata għax it-tribunal tal-arbitraġġ jitwaqqaf ‘ad hoc’ u l-arbitri jista’ jkollhom interessi personali. Barra minn hekk, il-kapitlu dwar il-protezzjoni tal-investiment jinkludi wkoll element ta’ trasparenza u kodiċi ta’ etika li hija rigoruża ħafna għall-imħallfin u investitur mhux se jkun jista’ jieħu passi kontra stat fejn dak l-istat ikun implimenta regolamenti għall-fini tal-interess pubbliku. 

Fl-aħħar nett, aspett importanti ieħor tas-CETA huwa dak tar-regolamenti li jikkonċernaw l-esportazzjoni. L-Unjoni Ewropea u l-Kanada se jiżguraw li l-prodotti li jiġu ċertifikati għal skop ta’ kummerċ bejniethom jissodisfaw standards tekniċi u regoli oħrajn fuq saħħa u sigurtà, protezzjoni tal-konsumatur u tal-ambjent.  B’dan il-ftehim l-Unjoni Ewropea u l-Kanada qed jaċċettaw ċertifikati ta’ konformità li jinħarġu mill-kontroparti fis-setturi tal-elettronika, tal-ġugarelli, tal-makkinarju u strumenti ta’ qisien. Dan l-aspett tas-CETA huwa importanti ħafna għall-pajjiż żgħir bħal tagħna li l-ekonomija, kif tgħallmuni intom, tiddependi fuq l-intrapriżi żgħar u medji. Dawn il-miżuri, all in all, se jnaqqsu l-ispejjeż li ma jidhrux direttament fil-prezz imma sal-lum huma piż sostanzjali partikolarment fuq dawk li huma intrapriżi żgħar u medji li l-ekonomija tagħna hija bbażata fuqhom. 

Din hija overview tas-CETA għax hemm ħafna aktar x’wieħed jgħid. Aħna dħalna f’ħafna dettall meta konna qegħdin nattendu l-Kunsill biex ninnegozjaw diversi setturi, anke setturi sensittivi minħabba l-kulturi u t-tradizzjonijiet li għandna fl-Ewropa. Jien naħseb li dan għandu jkun mudell ta’ kif l-Unjoni Ewropea toħroġ bi free trade agreements ma’ blokok kbar, bħalma hija l-Kanada, u nistennew b’aspettattiva kbira dak li se nagħmlu mal-Istati Uniti, mal-Ġappun u ma’ pajjiżi u reġjuni oħrajn li għandhom interess biex jiffinalizzaw in-negozjati tagħhom mal-Unjoni Ewropea, partikolarment wara li Trump sar President tal-Istati Uniti.

THE CHAIRMAN: Nirringrazzja lill-Onor. Cardona għall-ispjegazzjoni elaborata ħafna. Infakkar ukoll li l-Onor. Cardona bagħtilna memo datat il-5 ta’ Lulju ta’ din is-sena fejn hemm id-dettalji kollha.  Issa se nistaqsi lis-Sur David Sammut jekk iridx iżid xi ħaġa f’dan l-istadju jew inkella iridx jara hemmx xi mistoqsijiet. 

IS-SUR DAVID SAMMUT (Direttur fil-Ministeru għall-Finanzi): Punt li xtaqt nagħmel huwa li dan il-ftehim huwa interessanti ħafna partikolarment għas-servizzi għax meta naraw it-trade flows mal-Kanada nsibu li fis-servizzi l-esportazzjoni lejn il-Kanada kienet ta’ €296 miljun fl-2014 filwaqt li l-importazzjoni kienet ta’ €255 miljun fl-istess sena. Hawnhekk qegħdin nitkellmu fuq servizzi finanzjarji, trasport u turiżmu.  

Xtaqt nagħmel punt ieħor li, fil-fehma tiegħi, huwa relevanti ħafna partikolarment f’dak li għandu x’jaqsam mal-importazzjoni għax aħna, ġeneralment, meta nitkellmu fuq kummerċ nikkonċentraw fuq dak li nesportaw. Huwa żball li nieħdu dik l-attitudni, kif xi ħadd qed jipprova jagħmel f’pajjiż ieħor, għax l-importazzjoni għandha l-importanza tagħha partikolarment f’kapitlu 88 fejn għandna aircraft, spacecraft and parts thereof. Dan peress li hemm qegħdin nitkellmu fuq partijiet tal-ajruplani u aħna għandna a flourishing aviation cluster, u f’dik il-kategorija hemm €1.4 biljun. Hemmhekk għandna connection kbira mas-settur tas-servizzi għax dak li qegħdin indaħħlu bħala importazzjoni probabilment jew dieħel f’forma ta’ investiment, f’forma ta’ ajruplani jew inkella dieħel f’forma ta’ partijiet ta’ ajruplani which is feeding into an industry fejn għandek esportazzjoni ta’ servizz. Jekk tneħħi l-importazzjoni ta’ dan l-ammont issib li overall għandna surplus mal-Kanada. Jien konfidenti ħafna meta nara d-data fuq perjodu ta’ aktar minn għaxar snin, bejn l-2004 u l-2016, għax hemmhekk qed nara affarijiet favorevoli ħafna minn dan il-ftehim. 

Biex ngħid kollox, il-Kanada u l-UE diġà huma ekonomiji miftuħa skont il-WTO, jiġifieri għandhom barriers baxxi ħafna, però l-importanza tat-trade agreement hija li inti torbot dawk il-commitments li forsi diġà għandek at a very low level jew at a zero rate level f’termini ta’ tariffi u .. 

THE CHAIRMAN: Issa qed indawruha f’obbligazzjoni. 

IS-SUR DAVID SAMMUT: Eżattament, għamilnieha obbligazzjoni. Naħseb li dik hija ta’ importanza wkoll. 

ONOR. CHRIS CARDONA: Jekk tippermettili, l-ewwel nett, nirringrazzja lis-Sur Sammut li tul in-negozjati kien qiegħed hemmhekk u tana l-pariri tieħgu.  

Dwar l-aħħar punt li aċċenna għalih is-Sur Sammut u li anke semma ċ-Chairperson, irridu nikkonsidraw ukoll l-istate of affairs li hemm bħalissa fil-World Trade Organisation (WTO). Fid-WTO qegħdin nistennew il-Ministerial Conference (l-MC11) li se ssir f’Diċembru fl-Arġentina.  Il-possibilità hija li din ma tħallix ir-riżultat mixtieq minħabba li hemm xenarju internazzjonali li llum inbidel u allura dan aktar iżid l-importanza li jkollna dan it-tip ta’ free trade agreements bejn l-Unjoni Ewropea u reġjuni u pajjiżi li għandhom relevanza b’saħħitha ħafna fil-kummerċ internazzjonali. Dan għaliex nafu li l-umbrella l-kbira li tirregola dan kollu, id-WTO, se jkollha d-diffikultajiet li kellha fil-Kenya u f’Bali. Din hija xi ħaġa li aħna nifhmu, napprezzaw u naħseb li huwa fl-interess tagħna, anke bħala pajjiż, li l-Unjoni Ewropea jkollha dawn it-tip ta’ ftehim. 

THE CHAIRMAN: L-Onor. David Stellini. 

ONOR. DAVID STELLINI: Sur President, il-Ministru għamel spjegazzjoni tajba ħafna. Jien kuntent li l-Gvern Laburista huwa favur is-CETA u dan għaliex fil-Parlament Ewropew kien hemm reżistenza minn nofs il-Grupp Soċjalista kif ukoll minn numru ta’ liberali, komunisti u ħodor li wkoll kienu kontra. Jien kuntent ħafna li l-Gvern jaf fejn hi t-trend  internazzjonali u x’inhu tajjeb għal Malta speċjalment fid-dawl tal-America First Policy tal-President Donald Trump u tal-Brexit. Issa kemm ir-Renju Unit kif ukoll l-Amerika qegħdin f’pożizzjoni antipatika ħafna għax qed ikunu marġinalizzati aktar.  Dan però ma jfissirx li għalkemm dan il-ftehim huwa importanti ħafna kemm għall-Unjoni Ewropea u Malta kif ukoll fuq livell internazzjonali, dan il-ftehim m’għandux effetti ħżiena. Nerġa’ ngħid li jien personalment u anke l-Oppożizzjoni u l-Partit Nazzjonalista huma favur is-CETA però jista’ jkun li kumpaniji żgħar ħafna xorta waħda jsibuha diffiċli f’ambjent ta’ free trade għax kumpaniji kbar ikollhom vantaġġ fuqhom peress li jkollhom ħafna riżorsi u allura jistgħu jmorru l-Kanada u jagħmlu market research, jaraw eżatt x’inhuma l-procurement rules u affarijiet simili. Allura jista’ jkun li din qed tivvantaġġja dejjem aktar lill-kumpaniji medji u kumpaniji kbar fuq il-kumpaniji żgħar u din tgħodd għaż-żewġ naħat tal-Atlantiku. Nixtieq li l-Ministru jidentifika xi żvantaġġi li s-CETA jista’ jkollu għall-poplu Malti jew għan-negozji Maltin. 

ONOR. CARMELO MIFSUD BONNICI: Se jkun hemm xi forma ta’ assistenza min-naħa tal-Ministeru tiegħek għal intrapriżi żgħar li biha jistgħu jgħelbu  xi żvantaġġi li jistgħu jiffaċċjaw billi, pereżempju, ikun hemm helpdesk? Il-punt imqajjem mill-Onor. Stellini huwa validu ħafna, jiġifieri, li l-Ministeru tiegħek jagħti assistenza diretta lill-intrapriżi żgħar li jistgħu jintlaqtu ħażin.

THE CHAIRMAN: Is-Segretarju Parlamentari Aaron Farrugia. 

ONOR. AARON FARRUGIA: L-ewwel nett prosit tal-preżentazzjoni li kienet tajba ħafna. Meta tkellimtu dwar it-trade flows bejn Malta u l-Kanada, ħaristu lejn il-fatt li jista’ jkun hemm sussidjarji fil-Kanada minn pajjiżi oħra, pereżempju mill-Amerika? Nimmaġina li hemm vantaġġi kbar li jkollok kumpaniji Amerikani li jużaw sussidjarja fil-Kanada biex imbagħad jużaw dan iċ-channel. 

Kien punt tajjeb li semmejtu fuq l-ISDS għax din issa mhijiex ad hoc imma permanenti u allura hija aktar rigoruża u aktar tajba. Jien qrajt ftit affarijiet li forsi ħassbu lil xi nies, pereżempju, li multinazzjonali jistgħu jfittxu lill-gvern ta’ pajjiż partikolari minħabba li jieħu azzjonijiet li jistgħu jolqtu lilhom diretti. Jiġifieri, issa hemm dan il-mekkaniżmu li permezz tiegħu multinazzjonali tista’ tfittex gvern li jilleġiżla biex ineħħi settur jew jirregola settur li jolqotha direttament. Ma nafx jekk Malta tidħolx fiha ħafna din għax naħseb li aktar tolqot pajjiżi ikbar minnha però peress li naf li kien hemm dan it-tħassib xtaqt nistaqsi jekk dħaltux fiha din biex isserrħu ras dak li jkun. 

ONOR. CHRIS CARDONA: Ħa nibda bil-punt li għadu kemm qajjem l-Onor. Farrugia. Jien m’iniex konvint li l-kwestjoni tal-multinazzjonali jista’ jkollha impatt fuq it-trade balance li hemm bejn Malta u l-Kanada. 

Il-kwestjoni tas-sussidjarji hija kwestjoni reali u naħseb li din se żżid. Jidher ċar li din mhijiex se tkun kwestjoni li tikkonċerna biss sussidjarji mill-Istati Uniti li jistgħu jinkorporaw fil-ġurisdizzjoni Kanadiża għax issemma wkoll, pereżempju, il-Brexit. Ħafna kumpaniji multinazzjonali li llum għandhom il-ġurisdizzjonijiet prinċipali tagħhom fl-Ingilterra, partikolarment f’Londra, diġà qegħdin jistabbilixxu sussidjarji oħrajn u naħseb li dan huwa l-istess mudell għal dak li għandu x’jaqsam mal-Istati Uniti u l-Kanada. 

L-iżvantaġġi li semma l-Onor. Stellini huma minimi. Aħna dawn dħalna fihom u missejna suġġetti sensittivi bħal dak li għandu x’jaqsam mal-industrija indiġina tagħna aktar milli s-setturi l-ġodda, jiġifieri n-niche markets, li qegħdin nidħlu fihom partikolarment il-life sciences u oħrajn simili. Dħalna wkoll fis-settur tal-agrikoltura li, żgħir kemm hu żgħir, xorta jista’ jkollu impatt fuq l-intrapriżi żgħar u medji tal-agrikoltura li għandna fil-pajjiż. 

ONOR. AARON FARRUGIA: Apparti li huwa settur strateġiku. 

ONOR. CHRIS CARDONA: Iva u mhux biss għall-konsum lokali imma wkoll għall-importazzjoni u għall-esportazzjoni. Dwar l-għajnuna li semma l-Onor. Carmelo Mifsud Bonnici, iva, nagħtu għajnuna mill-aspett ta’ support ta’ informazzjoni u anke ta’ support f’inċentivi li joħorġu mill-guidelines tal-Malta Enterprise. Però hawnhekk ma ninsewx żewġ fatturi. Fattur minnhom jidħol fl-iżvantaġġi li semma l-Onor. Stellini fejn jista’ jagħti l-każ li se jiġu affettwati ħafna staggered transitions u allura mhijiex xi ħaġa li se tkun drakonjana mill-ewwel imma se jkun hemm żgur a learning curve. Biss aħna, bħala pajjiż, għandna l-leġiżlazzjoni tagħna flessibbli u agile ħafna f’dan is-settur u allura nistgħu nikkonformaw ruħna billi nagħmlu l-aġġustament leġiżlattiv b’mod aktar faċli. Imbagħad, għandek l-aspett tat-trasparenza u hawnhekk naħseb li s-Sur David Sammut, bħala t-technical guru, jista’ jkellimna fuqha. 

IS-SUR DAVID SAMMUT: Se ngħid xi ħaġa fuq it-trasparenza rigward l-SMEs. Pereżempju, ħaġa partikolari li l-Kummissjoni ħadet ħsieb li tagħmel fuq public procurement kienet li ġġib lill-Kanada f’pożizzjoni li tagħmel website li tagħti aċċessibilità lil pajjiżi oħra b’mod partikolari tal-UE għax taħt dan il-ftehim tas-CETA l-UE għandha aċċess li pajjiżi oħra m’għandhomx. Forsi hemm il-Government Procurement Agreement (GPA) tad-WTO, però l-commitments tal-Kanada se jmorru oltre l-GPA għax il-Kanada kkommettiet li tagħmel website biex tippubblika informazzjoni fuq public procurment li huwa vantaġġ kbir. 

Se mmur lura fuq l-aspett regolatorju fejn, fil-verità, barriers regolatorji għolja ġeneralment jiffavorixxu lil kumpaniji kbar multinazzjonali għax dawk għandhom biżżejjed finanzi biex ikollhom żewġ production lines, waħda sservi lill-Kanada u l-oħra sservi lill-Ewropa. F’dan il-każ partikolari, jekk ikun hemm rikonoxximent ta’ ċertifikati tal-Ewropa jew li l-istess ċertifikati jkunu diġà qegħdin jieħdu inkonsiderazzjoni n-neċessitajiet li għandha l-Kanada skont l-istandards tagħha, hemmhekk qegħdin niffaċilitaw il-ħajja għall-businesses. Naħseb li dan huwa aspett importanti ħafna f’dan il-ftehim. 

Issemmiet l-ISDS u l-Investment Court System (lCS) fejn hemm differenza  bejniethom.  Din id-diskussjoni ma bdietx fin-negozjati mal-Kanada imma bdiet fin-negozjati tat-Transatlantic Trade and Investment Partnership (TTIP) bejn l-Istati Uniti u l-Kummissjoni fejn  kien hemm problema kbira li qajmet public uproar kontra l-ISDS. Dan għaliex fl-ISDS għandek tribunal li jiġi ssettjat ad hoc billi jintgħażlu tlieta min-nies li jkunu arbitri tas-sistema u dawn jista’ jkollhom konflitt ta’ interess. Id-differenza bejn l-ICS u l-ISDS hija li l-ICS se jkun qorti mwaqqfa għall-fini ta’ ...

THE CHAIRMAN: Bil-garanzija tal-imparzjalità u security of tenure. 

IS-SUR DAVID SAMMUT: Eżattament. Għandek il-code of conduct u, apparti minn hekk, inkluż fil-kapitlu tal-protezzjoni tal-investiment għandek ukoll protezzjoni għall-istat biex jagħmel miżuri, pereżempju, fuq saħħa jew fuq l-ambjent sakemm ma jkunx diskriminatorju. Aħna dejjem, anke fid-WTO, id-diskussjoni hija bbażata fuq non-discriminatory approaches u din hija wkoll il-bażi tas-CETA. Għalkemm kien hemm dak il-concern fis-CETA, aħna mhux qegħdin narawh. 

THE CHAIRMAN: Nirringrazzja lill-Ministru Chris Cardona u lis-Sur David Sammut ta’ din l-ispjegazzjoni u għad-diskussjoni interessanti ħafna li kellna f’dan il-Kumitat. Issa nerġgħu ngħaddu għat-tielet item.

KONSIDERAZZJONI TA’ PROPOSTI LEĠISLATTIVI FIR-RIGWARD TAL-OSSERVANZA TAL-PRINĊIPJI TAS-SUSSIDJARJETÀ U PROPORZJONALITÀ

THE CHAIRMAN: Qabel ma nkomplu xtaqt inġib a konjizzjoni ta’ dan il-Kumitat li apparti t-tliet proposti leġislattivi li ddiskutejna aktar kmieni, kien hemm 13-il proposta leġiżlattiva oħra li r-research analysts għamlu r-rapport tagħhom fuqhom minkejja li deadline tagħhom skadiet minħabba x-xoljiment tal-Parlament u sakemm ġie kostitwit dan il-Kumitat. Għalkemm f’kull każ jidher li ma kienx hemm ksur tal-prinċipju tas-sussidjarjetà, xtaqt inġib għall-attenzjoni ta’ dan il-Kumitat żewġ proposti partikolari li huma KUMM(2016) 861 u KUMM(2017) 864 li jirrigwardaw l-internal market for electricity li dwarhom hemm xi riżervi li qed jiġu ċċarati mal-ministeru konċernat u li jekk ikun hemm bżonn xorta nistgħu ngħaddu l-concerns tagħna lill-Kummissjoni permezz tad-djalogu politiku.  Għall-fini ta’ din id-diskussjoni dawn meqjusa li jirrispettaw il-prinċipju tas-sussidjarjetà, imbagħad nimxu minn hemm. 

IS-SINJ. RODIANNE SPITERI: Sur President, iż-żewġ proposti KUMM(2016) 861 u KUMM(2017) 864 għandhom x’jaqsmu mas-suq intern tal-elettriku fejn aħna tkellimna mal-Gvern għax naħsbu li jaf ikun hemm xi tħassib b’rabta ma’ artikli speċifiċi tal-proposti, pereżempju, li l-Kummissjoni Ewropea tixtieq li ċerti state interventions għal dak li huwa l-price regulation tad-dawl jieqfu jew inkella li dak japplika biss f’każijiet verament speċifiċi. Kellna xi tħassib ukoll dwar xi artikli li jafu jiksru l-prinċipju tas-sussidjarjetà imma għadna ma rċevejniex tweġiba mingħand il-line Ministry tramite l-EU Secretariat.  Jiena nissuspetta li għadna ma rċevejniex il-pożizzjoni tal-Gvern għax għadhom qegħdin jeżaminawha ...

THE CHAIRMAN: Ikunu għadhom qed jaħdmu fuqha.

IS-SINJ. RODIANNE SPITERI: Eżattament. Allura, konna qegħdin nikkonsidraw li meta jkollna t-tweġiba mingħand il-Gvern, jekk jinħass il-bżonn imbagħad nirrikorru għad-djalogu politiku fejn hemmhekk m’hemmx deadline bħal fil-każ ta’ reasoned opinion. 

THE CHAIRMAN: Jekk qed nifhmek sew għall-iskopijiet ta’ dan il-Kumitat, proċeduralment dawn it-tnejn se jerġgħu jitilgħu quddiemna fl-istadju ta’ skrutinju fejn ma jkunx hemm skadenza. 

Apparti dawn it-tnejn li semmejt, hemm xi osservazzjonijiet oħra? 

ONOR. CARMELO MIFSUD BONNICI: Nistaqsi lir-research analysts jekk għandhomx xi items partikolari oħra li jixtiequ jġibu għall-attenzjoni tagħna?

THE CHAIRMAN:	Qed nieħu l-abbokkament tal-Onor. Mifsud Bonnici u nistaqsi lir-research analysts jekk hemmx xi dokumenti partikolari li tixtiequ lill-Kumitat jiddiskuti minflok ma noqogħdu nagħmlu paniġierku waħda wara l-oħra. 

ONOR. CARMELO MIFSUD BONNICI: Kieku hemm xi waħda partikolari li hija ta’ preokkupazzjoni kieku mill-ewwel ġibdu l-attenzjoni għax dawn is-Sinjuri issa drawh ix-xogħol ta’ dan il-Kumitat. 

THE CHAIRMAN: Jidher li m’hemmx aktar kummenti u allura issa ngħaddu għal item 4.

SKRUTINJU TA’ PROPOSTI LEĠISLATTIVI U DOKUMENTI OĦRA MAĦRUĠA MILL-KUMMISSJONI U MINN ISTITUZZJONIJIET OĦRA TAL-UNJONI EWROPEA

THE CHAIRMAN: Id-dokumenti taħt dan l-item, kif inhi l-prassi, tqassmu fi tliet kategoriji, jiġifieri, ‘A items’ li huma meqjusa, b’mod relattiv, tal-aktar importanza, ‘B items’ li huma meqjusa ta’ ċerta importanza u ‘C items’ li huma meqjusa tal-inqas importanza.

Nistaqsi lir-research analysts jekk hemmx xi dokumenti partikolari li jixtiequ lill-Kumitat jiddiskuti minflok ma noqogħdu narawhom kollha waħda wara l-oħra. 

IS-SINJ. RODIANNE SPITERI: Għandi dokument bħala ‘A’ item  pjuttost importanti li huwa l-Commission Work  Programme 2017 fejn il-Kummissjoni ssemmi liema huma l-prijoritajiet tagħha. Jien irċevejt il-pożizzjoni tal-Gvern fuq dan il-Commission Work Programme però jien tlabt aktar dettall għax il-pożizzjoni tal-Gvern issemmi x’tixtieq tikseb il-Presidenza Maltija matul l-ewwel sitt xhur u għadni ma rċevejtx. Naf ukoll li hija prassi li kull sena r-Rappreżentant Permanenti tagħna fi Brussell jiġi quddiem dan il-Kumitat biex jagħmel preżentazzjoni fuq il-Commission Work Programme. Fid-dawl tal-fatt li kellna l-Presidenza Maltija naħseb li tkun idea tajba li tiġi tinforma lill-Kumitat fuq dak li nkiseb matul il-Presidenza. 

THE CHAIRMAN: Nissuġġerixxi li meta jerġa’ jiltaqa’ dan il-Kumitat nikkomunikaw magħha biex meta tkun Malta fuq xogħol ieħor tiġi tagħmel preżentazzjoni lill-Kumitat f’dan ir-rigward. Nirringrazzjak ħafna tas-suġġeriment. 

Hemm kummenti dwar id-dokumenti taħt ‘B’ u ‘C’ items? Jekk ma tissenjalaw xejn se neħduhom li huma cleared mill-Kumitat. 

ONOR. CARMELO MIFSUD BONNICI: Iva. Jekk m’hemmx xi ħaġa li r-Research Analysts jixtiequ jissenjalaw.

IS-SINJ. JEANNINE VASSALLO (Research Analyst): Nixtieq naqsam xi ħsibijiet magħkom dwar xi dokumenti mmarkati ‘B’ items. 
KUMM(2016)283 tipproponi li jkun hemm koperazzjoni speċjalment fejn jidħol il-cross border purchases. Hawnhekk il-Gvern isemmi li biex Malta tiġi in line ma’ din il-proposta jkun hemm bżonn xi bdil fil-liġijiet Maltin però l-proposta stess tagħti din l-opportunità għax għandha delayed implementation ta’ sena. Il-Gvern qed jitlob definizzjoni ta’ ċerti kliem u allura nixtieq li minflok ma dan id-dokument jiġi cleared forsi tajjeb li wieħed jistenna għall-update fuqu. 

THE CHAIRMAN: Fil-każ nerġgħu ntellgħuh id-darba li jmiss. 

IS-SINJ. JEANNINE VASSALLO: KUMM(2016) 370 temenda żewġ direttivi li għandhom x’jaqsmu mal-protezzjoni tal-passiġġieri u crew fuq il-vapuri. Il-Kummissjoni Ewropea tixtieq li l-istandards jiġu aktar streamedlined ħalli ma jkunx hemm duplikazzjoni u standards differenti. Hawnhekk il-Gvern mhux qed jaqbel ma’ deroga li l-Kummissjoni qed tipproponi. Il-Kummissjoni qed tgħid li fejn l-International Maritime Organisation (IMO) se tnaqqas mill-istandards, il-Kummissjoni se jkollha deroga biex iżżomm l-standards l-istess jew inkella żżid l-istandards. Peress li l-Kummissjoni qed taċċerta li se żżomm l-istandards li għandna bħalissa jew li anke tista’ żżid l-istandards ta’ protezzjoni għall-passiġġieri u crew ma naħsibx li għandu jkollna issues. Jista’ jkun hemm spejjeż addizzjonali b’din ir-regolamentazzjoni u allura tqum il-kwestjoni ta’ kompetittività. 

THE CHAIRMAN: Dan huwa dibattitu li dejjem jinqala’ fis-settur marittimu fuq livell Ewropew għax hemm pajjiżi li jridu jsegwu l-istandards tal-IMO u mbagħad hemm il-Kummissjoni li dejjem timbotta biex l-istandards tal-UE jipprevalu. Imbagħad hemm l-issue li jekk se tgħolli l-istandards se tkun inqas kompetittiv u allura globalment nitilfu l-kompetittività. 

IS-SINJ. JEANNINE VASSALLO: KUMM(2016) 589 hija dwar il-WiFi fil-postijiet pubbliċi li l-Gvern jaqbel magħha u l-unika ħaġa li xtaqt ngħid hija li pajjiżi bħall-Ġermanja qegħdin jagħmlu query dwar l-impatt fuq is-saħħa. Il-World Health Organisation (WHO) tikklassifika l-WiFi bħala 2B, li tfisser li m’għandniex evidenza la li tagħmel ħsara u lanqas li ma tagħmilx u allura a cautious approach ikun li l-ewwel nagħmlu dik ir-riċerka mbagħad noħorġu b’dan il-pjan. 

KUMM(2015) 615 hija dwar regolamentazzjoni li għandha x’taqsam mal-accessibility requirements for products and services. Tlabt update għax naf li mill-Parlament Ewropew għamel xi 700 emenda, jiġifieri l-propsota tbiddlet sostanzjalment u allura tajjeb li aħna naraw il-verżjoni  updated. 

THE CHAIRMAN: Hemm xi ħaġa oħra min-naħa tal-Kumitat? Isir verbal li d-dokumenti kollha kklassifikati bħala A, B u C items huma cleared apparti dawk it-tnejn li se nagħmluhom retained. Qed niftiehmu wkoll li l-Permanent  Representative fi Brussell tiġi tagħtina preżentazzjoni for information purposes fuq il-Commission Work Programme 2017 peress li għadna kemm ħriġna minn Presidenza. 

ONOR. DAVID STELLINI: Il-preżentazzjoni tar-Rappreżentant Permanenti se tibda ssir regolarment f’dan il-Kumitat? 

THE CHAIRMAN: B’mod regolari fis-sens ta’ meta tinħass il-ħtieġa. 

IS-SUR IAN PAUL BAJADA: Kien hemm perjodu meta din kienet issir fuq bażi regolari meta jiġi ppubblikat il-Commission Work Programme, normalment għall-ħabta ta’ Ottubru. Peress li kellna l-Presidenza naħseb ikun tajjeb jekk tiġi u tagħti rendikont ta’ x’sar u x’inkiseb waqt il-Presidenza tagħna. 

THE CHAIRMAN: Xtaqt li jiġu ċirkolati l-impenji ta’ safar li għandu dan il-Kumitat, bħal tal-COSAC, biex jekk xi ħadd ikun interessat ikun jista’ jaħseb.

IS-SUR IAN PAUL BAJADA: Il-COSAC Chairpersons Meeting diġà sar l-Estonja imma fadal il-plenarja li se ssir f’Novembru. Id-delegazzjoni għall-plenarja kienet tkun ta’ tnejn, iċ-chairman min-naħa tal-Gvern u membru mill-Oppożizzjoni. 

IS-SUR ANDRÈ VELLA (Research Analyst): Infakkar lill-Kumitat li aħna għadna parti mit-Trojka u dak ifisser li ... 

THE CHAIRMAN: Naqbel miegħek għax mill-esperjenza li kelli meta tlajt Talinn xi ġimgħa jew ġimgħa u nofs ilu rajt li għandna rwol ftit aktar importanti u viżibbli u fil-fatt inkunu quddiem u allura importanti li nasserixxu l-preżenza tagħna f’dan il-mument partikolari. 

IS-SUR ANDRÈ VELLA: Hemm konferenza oħra fuq il-Common Foreign and Security Policy u l-Common Security and Defence Policy (CFSP/CSDP) tal-UE li se ssir f’Settembru. 

THE CHAIRMAN: Jekk tistgħu tagħtuhomlna kollha f’dokument wieħed inkunu nistgħu nitkellmu bejnietna u nippjanaw. 

Mhux se nagħmlu data għal-laqgħa li jmiss, dik u l-aġenda jiġu komunikati aktar ‘il quddiem. Nirringrazzjakom. 

Fis-7.352p.m. il-Kumitat aġġorna għal data u b’aġenda li kellhom jiġu komunikati aktar tard. 

